
པར་ངོས་གཙོ་འགན་པ། མིག་དམར་དོན་གྲུབ།

༣ རྩོཐོམི་རིརིག་གརི་དརི་ཆོ་མིཐོཐོན་པོཐོརི་སྒྲེསྒྲེང་། །མིརི་ཆོཐོས་ཀྱིརི་བསམི་བློཐོ་གནམི་སརི་ཁྱབ།།

སྟོསྟོན་གྱིགྱི་སྙེསྙེ་མ།
2024ལོའི་ཟླ་བ12པའི་ཚེས27ཉིན།

གཟའ་པ་སངས།

ཉམས་རྟོགས་ཡོན་ཏན་རྒྱས་པ་བཞིན། །
ཡིད་ལ་ཇི་བཞིན་གཟིགས་པ་ཡི། །
དེད་དཔོན་ལྷ་ཡི་མོ་གཞོན་གྱིས། །
དད་པའི་ཟེ་བ་རེག་གྱུར་ཅིག །

ཤར་ཕྱོགས་ཆུ་འཛིན་འཁྲིགས་པའི་བྱང་ལམ་ལ། །
དགོངས་པའི་གཏེར་བརྒྱ་གྲོལ་བ་ལྷ་ཡི་ལྷ། །
གཞན་དོན་ཁུར་གྱི་ལྕི་བ་མི་དོར་བའི། །
དབྱངས་ཅན་ལྷ་མོ་རྒྱ་མཚོའི་ནོར་བུ་འདྲ། །

ཐུགས་རྗེ་བརྩེ་བའི་མེ་ཏོག་གིས། །
ངན་འགྲོའི་གཡང་ནས་སྲུང་བ་ཡི། །
འཛིན་མའི་ཁྱོན་གྱི་རྩྭ་ཐང་དུ། །
མི་ཕྱེད་དད་པའི་རྒྱང་གླུ་མགུར། །

སྡེབ་ལེགས་ཚིག་གི་སྙིང་པོ་ཇི་བཞིན་དུ། །
མཚོན་པའི་ངག་ཅིག་བྱུང་བ་མ་ལགས་ཀྱང་། །
ང་ཡི་ཡི་དམ་ཆོས་ཀྱི་བསྟན་སྲུང་སྟེ། །
དབྱངས་ཅན་ལྷ་མོ་ཡིད་བཞིན་བང་མཛོད་འདྲ། །

ངག་རིག་བརྩེ་བའི་འཕར་ལྡིང་གི། །
དགའ་སྐྱོའི་སྣང་བ་ཇི་བཞིན་ཞིག །
ཉམས་ཀྱི་རྟོགས་ངོར་གྲོལ་བ་ནས། །
གཡུ་ཆུང་དྲུག་དཀར་ཁྱེད་ལ་འབུལ། །

སྙན་དབྱངས་མུ་ཏིག་ཟིལ་མའི་དོ་ཤལ་དཀྲིས། །
དགའ་སྐྱོ་ཚོར་བའི་མེ་ཏོག་རབ་ལུད་པས། །
འདོད་འཇོ་སྙིང་གི་བུ་མོ་ལུས་དཀར་བ། །
དབྱངས་ཅན་ལྷ་མོ་དབྱར་སྐྱེས་ཆུ་འཛིན་འདྲ། །

རིག་བྱེད་ངག་གི་རྔ་གསང་ལྡིར། །
སོམ་གཉིས་སྣང་བ་མ་མཆིས་པའི། །
འགྲོ་བའི་སེམས་ཅན་ཐུགས་རྗེས་བཟུང་། །
དར་དཀར་དྲི་མེད་ཡུག་འདིས་མཆོད། །

ད་ལྟ་མཁས་གྲུབ་ཡོངས་ཀྱི་གཙུག་ཏུ་བཀུར། །
ཐབས་མཁས་ངག་རིག་འགྱུར་ཁུག་བུས་ནས་འདུག །
མཛད་པའི་འཕྲིན་ལས་དཀར་བ་ལྷ་ཡི་ལྷ། །
དབྱངས་ཅན་ལྷ་མོ་དཔྱིད་ཀྱི་ཕོ་ཉ་འདྲ། །

༼ ཁམས་ཟླ་སྲས། ༽

“སྔ་དྲོ་བདེ་ལེགས”ལྷ་མོ་ཁ་འབར་མས་རང་གི་སེན་མོར་
ཞི་ཁྲོ་དམ་པ་རིགས་བརྒྱ་བྲིས་ཤིང་། སོར་རྩེ་རེ་ལ་བཞི་བ་བཞི་བཅུ་
རྩ་གཉིས་བརྒྱུས། ཕྱག་གདུབ་ཀྱི་འབར་བ་ཁྲག་འཐུང་ལྔ་བཅུའི་
སིལ་སྒྲ་དཀྲོལ་བཞིན། དཀྱིལ་འཁོར་སྲང་ལམ་གྱི་ཕར་ཁ་ནས་ནག་
པོ་རྟ་མགྲིན་ལ་ཞོགས་པའི་འཚམས་འདྲི་བྱེད། ཉི་འོད་ཚ་ལམ་
ལམ་ཞིག་ལྷ་མོ་ཁ་འབར་མའི་གདོང་ལ་རེག་ཅིང་། ནག་པོ་རྟ་
མགྲིན་གྱི་གསེར་ནག་ཞལ་གྱི་དཀྱིལ་འཁོར་གསལ་པོ་ཞིག་མཇལ་
བའི་སྐལ་བ་ཉིན་དེའི་ཞོགས་པར་མ་ལྡན།

“ཕྱི་དྲོ་བདེ་ལགས”དཀྱིལ་འཁོར་ལས་ཁང་གི་སྒོ་འགྲམ་
དུ་གྲིབ་མའི་ཡོལ་བ་ནག་རོག་གེར་འཐེན་ཞིང་། ས་སྲོད་ཀྱི་
མདངས་ཀྱང་མུན་ནག་གི་ཡོངས་སུ་ཁེབས་པའི་དུས་ཤིག་ལ། ལྷ་
མོ་ཁ་འབར་མས་ནག་པོ་རྟ་མགྲིན་ཚང་ལ་ཕྱི་དྲོའི་འཚམས་འདྲི་
ཞུས། སྦྲུལ་ནག་གི་རལ་བ་སྟུག་ཅིང་། ཐོད་སྐམ་གྱི་མགུར་རྒྱན་
བརྗིད་པ། འདི་ཕྱིའི་མེ་ལོང་ཤེལ་ནག་གི་མིག་ར་རྔམ་པས་ནག་པོ་
རྟ་མགྲིན་གྱི་གསེར་ནག་གི་དབུ་ཞལ་མཇལ་བའི་སྐལ་བ་ཕྱི་དྲོ་ཡང་
མ་ལྡན།

“མཚན་མོ་བདེ་ལེགས། ”དཀྱིལ་འཁོར་ཆང་ཁང་ནི་
ནག་པོ་རྟ་མགྲིན་ཚང་གི་ཡིན་ལ། དགོང་མོར་སླེབས་པ་ན།

ནག་པོ་རྟ་མགྲིན་ཚང་ཡང་དེ་རུ་ཕེབས་ནས་ཆང་མཆོད་པ་དང་།
ལྷ་མོའི་ཚོགས་ལ་གང་འདོད་དུ་གསེར་ནག་ཞལ་གྱི་པདྨོའི་མཇལ་
ཁ་ཡང་ཅི་འདོད་དུ་སྟོན་པའི་དུས་ཚོད་ཅིག་ཡིན། ལྷ་མོ་ཁ་
འབར་མ་ཡང་དོ་དགོང་དེ་རུ་ལྷགས་ཏེ་ནག་པོ་རྟ་མགྲིན་ཚང་
མཇལ་བའི་སྟ་གོན་བྱས། ལག་ཁ་བཏགས་དང་ཁ་སྨོན་ཚིག་གིས་
བརྒྱན་ཞིང་། ནག་པོ་རྟ་མགྲིན་ཚང་ཕེབས་པ་ན་དགོང་མོའི་
འཚམས་འདྲི་ཞུས།

དུས་ཚོད་ཀྱི་འགྲོས་དལ་མོར་བཞུར་བ་ན། ལྷ་མོ་ཁ་འབར་
མ་ཡང་ནག་པོ་རྟ་མགྲིན་གྱི་ཉེ་འགྲམ་ལ་བཅར་ཞིང་སྨོན་ཚིག་གི་
མཆོད་པ་ཕུལ། ནག་པོ་རྟ་མགྲིན་གྱི་སྦྲུལ་ནག་གི་དབུ་སྐྲ་ཡང་ལྷ་མོ་
ཁ་འབར་མའི་ཕྲག་པ་དང་ནུ་མའི་ཉེ་གམ་ལ་རེག་ཙམ་བྱས་ཤིང་།
ཤེལ་ནག་གི་མིག་ར་ཡང་མར་ཕབ་སྟེ་ལྷ་མོ་ཁ་འབར་མའི་གདོང་
ཡོངས་ལ་སྤྱན་ཟུང་གཟི་མིག་ཆ་གཅིག་གིས་ཉུལ་ཙམ་བྱས། སྐབས་
དེར་ལྷ་མོ་ཁ་འབར་མས་ཀྱང་ནག་པོ་རྟ་མགྲིན་ཚང་གི་གདོང་
ཡོངས་མཇལ་ཐུབ་པའི་སྐལ་བ་བྱུང་། རེག་ཙམ་ཐུག་ཙམ་ཐེངས་
འགར་བྱས་རྗེས་ནག་པོ་རྟ་མགྲིན་ཚང་གི་དཀྱིལ་འཁོར་གཟིམས་
ཤག་ཏུ་འགྲོ་བའི་གོ་སྐབས་ལྡན་པར་གྱུར།

“ཉིན་གུང་བདེ་ལེགས། ”ཕྱི་ཉིན་ཉིན་དཀྱིལ་ད་དུང་

གཟིགས་ཤག་གི་གདན་སུམ་ཁྲིའི་སྟེང་དུ་ལྷ་མོ་ཁ་འབར་མ་ནག་པོ་
རྟ་མགྲིན་གྱི་བྲང་ལ་སྦྱར་ཏེ་གཉིད་མ་སད་ཀྱིས་ངང་ཕན་ཚུན་
ཁམས་བདེ་ཞུ་བཞིན། འཛུམ་ཆུང་ལྐོག་གྱུར་བ་རེ་གདོང་ལ་མངོན་
ཏེ་མལ་ལས་ལངས་མི་འདོད་པའི་རྣམ་འགྱུར་རེ་ཡང་སོ་སོའི་སྤྱན་
ཟུང་ལས་འཕྲོས་ཏེ། ལྷ་མོ་ཁ་འབར་མས་ཀྱང་སྐབས་དེར་ནག་པོ་
རྟ་མགྲིན་གྱི་ཕྱི་ནང་གསང་གསུམ་གྱི་མཛད་པ་འཕྲིན་ལས་དང་
ཡོན་ཏན་མ་ལུས་མཇལ་ཐུབ་ནས་འདུག།

སྒྲུབ་ཕུག་གི་ཕྱི་རོལ་ནས་བསིལ་རླུང་འཇམ་བུ་ཞིག་ལྡང་སྟེ་
སྒོམ་ལ་རོལ་ཡོད་པའི་བཙུམ་ཆུང་དགེ་འདུན་རྒྱ་མཚོ་ཏིང་འཛིན་
གྱི་དབྱིངས་ནས་ད་ལྟའི་སྣང་བ་བག་ཙམ་འཆར་དུ་བཅུག། ཡུད་
ཙམ་ལ་དེ་གར་རང་སོར་བཞུགས། སྔར་ལས་རླུང་བུ་བཙན་པོ་
ཞིག་ལྡང་སྟེ་ཏིང་འཛིན་ལས་ཡོངས་སུ་དཀྲོགས། གཞི་ནས་ད་ལྟའི་
སྣང་བ་ཡོངས་སུ་འཆར་དུ་བཅུག་སྟེ་རང་ཉིད་ལ་རང་ཉིད་ངོ་ཚ་
དགོས་པའི་རྒྱུ་མཚན་ཞིག་ཀྱང་ཐུགས་ལ་འཁོར། མདུན་གྱི་དཀྱིལ་
འཁོར་དུ་བཤམས་པའི་ལྷ་མོ་ཁ་འབར་མ་དང་རྟ་མགྲིན་ནག་པོ་
ཞལ་གཅིག་ཕྱག་བཞི་བ་གཉིས་མཐོང་འཕྲལ། རང་ལ་འགྲམ་ལྕག་
ཚ་ཐག་ཆོད་པ་ཞིག་གཞུས།

༼ ཧུན • དུར་རོ། ༽

སྔོན་ཞེན་ཆགས་ཧྲིལ་པོ་མ་བཅོས་པའི་ཚུལ་དུ། །
ལས་བདེ་བའི་གཏན་ལ་ཅི་དགའ་བཞིན་ཉུལ་བ། །
ཡིད་ཚོར་བའི་རླབས་རིས་ལྷབ་ལྷུབ་ཏུ་གཡོས་ཏེ། །
སེམས་རྗེན་པའི་གཏིང་དུ་བག་ཆགས་ཤིག་བརྡོལ་བ།།
ཚེ་རིང་ཡང་ཐུང་ཡང་སྐྱེ་བ་འདིའི་མགོ་མཇུག །
ལས་ཅི་འདྲ་གཙང་ཡང་ནང་སེམས་ཀྱི་ཚོར་བ། །
དོན་དམ་པའི་ལས་སྐལ་རྒྱང་རིང་དུ་མ་ཕྱོགས། །

ངག་བརྩེ་བའི་གཞུང་དུ་རང་འཁྱིལ་ངང་ཆགས་པ། །
དགུང་ནམ་མཁའི་ཁ་ཞེང་མགོ་རྔ་ཞིག་མེད་རུང་། །
སྤྲིན་བན་བུན་རྒྱུད་པའི་བར་སྟོང་འདི་ཆེ་བས། །
ལས་དམ་ཚིག་གཙང་མ་ཡིད་གཞུང་དུ་བཀྱགས་པ། །
ཆེས་མཛེས་པའི་སྣང་ཚུལ་རང་བྱུང་དུ་བབས་ཡོད། །
སེམས་བདེ་བ་ནང་དུ་ཅི་དགའ་ངང་འགྲིམ་བཞིན། །
ལས་རླུང་རྟ་རྒྱུགས་ཕྱོགས་ཞེ་གཏིང་དུ་བསམ་དུས། །

གླེང་རིན་ཐང་ཡོད་མེད་འཚོ་བ་ཡིས་འགྲེལ་སྐབས། །
ཚེ་སྔོན་མའི་ཞེན་ཆགས་མ་བཅོས་བཞིན་སྨིན་བྱུང་། །
ཞེ་གཏིང་རུམ་ཀློང་ནས་ཚེས་བཟང་གི་ཉིན་ཞག །
ལས་སྨིན་དྲུག་དང་མཚུངས་བར་ཐག་ཀྱང་མེད་པ། །
སྙིང་རྗེ་བོའི་ཚུལ་དུ་སེམས་ཁམས་འདི་གསོ་དུས། །
ཀུན་དགའ་བའི་གཞས་ཤིག་ངག་རིག་ལ་ཐོགས་ཡོད།།

༼ ཁམས་འོད་གསལ། ༽

སྐྱེ་བ་གཅིག་གི་ལས་སྐལ།

ལྷ་མོ་དབྱངས་ཅན་མ།

འཚམས་འདྲི།

ན་ཚོད་མི་སྡོད་རིམ་གྱིས་བཞུར་འགྲོ། །
མི་སེམས་མི་རྟག་འགྱུར་བའི་ཆོས་ཉིད། །
རྣལ་དུ་ཕབ་ནས་བསམ་གཞིག་བྱས་ན། །
འཇིག་རྟེན་འཁོར་བས་བསླུ་བྲིད་ཐེབས་འདྲ། །

མི་ཚེ་དབྱངས་ཀྱི་གར་སྟེགས་སྟེང་དུ། །
བྱིས་པའི་རྨི་ལམ་འདྲ་བ་རྨིས་ཡོད། །
རྟོག་བཏགས་ཆོ་འཕྲུལ་སྣ་མང་བཤམས་པ། །
ཕལ་བའི་མི་ཡི་གཤིས་ལུགས་ཡིན་འདྲ། །

བཅོས་མའི་སེམས་ལ་ཕྱི་ནང་གཉིས་སྣང་། །
རེ་དོགས་གཉིས་ཀྱིས་གྲུབ་པ་ལོས་ཡིན། །
འཁོར་བའི་གཤིས་ལ་བདེན་རྫུན་གཉིས་ཏེ། །
ཕལ་བའི་མི་ཡི་མཐོང་ཚུལ་ཡིན་སྐད། །

མི་སེམས་སྣ་མང་བྱ་ཁྱུ་ཚོམ་བུ། །
མཐོང་སྣང་མི་འདྲ་དྲན་སྣང་ཅི་འདྲ། །
སྐྱིད་སྡུག་གཉིས་ཀྱིས་བསྡུས་པའི་གཟུགས་ལ། །
བཅོས་མའི་འཁྲབ་སྟོན་བྱེད་ལ་མཁས་པ། །

ཁྲ་ཁྲ་རིག་རིག་བསླུ་བྲིད་མཁས་པའི། །
འཁོར་བའི་ཟློས་གར་སྒྱུ་མའི་མཁར་རྫོང་། །
མི་ཚོགས་ཤིག་ཤིག་འདུ་འགོད་མཁས་པས། །
བཟོ་བལྟ་བཅོས་མའི་འཇིག་རྟེན་བཞེངས་སོང་། །

ཁྲེལ་དང་ཕྱི་ཐག་རྒྱང་དུ་གྱེས་པས། །
རང་སེམས་རང་གིས་མ་རྟོགས་ལྷག་སོང་། །
དྲན་ཚུལ་མྱུར་བའི་ཕལ་བའི་སེམས་ཀྱིས། །
དོན་དམ་གནས་ལུགས་རྟོགས་པར་མ་ནུས། །

ཀུན་སྤྱོད་བཅོས་མའི་བཟོ་ལྟ་མཚར་བས། །
ཡིད་གཏད་ཆོག་པའི་མི་ཞིག་མ་རྙེད། །

བཤད་ཚད་ངག་ནས་འཁྲོལ་བ་ཙམ་ལས། །
རང་སེམས་མཚོན་པའི་སྐད་ཆ་མ་ཡིན། །

ནང་སེམས་མཐུན་པའི་གྲོགས་པོ་དག་ལ། །
སྙིང་གཏམ་སྙིང་གི་དྭངས་མ་སྨྲས་ཀྱང་། །
ཡུད་ཙམ་འགོར་རྗེས་གཞན་གྱིས་སྒྲོག་པ། །
བློ་གཏད་མེད་པའི་གནས་ལུགས་མངོན་འདྲ། །

མི་འགྱུར་དམ་ཚིག་ཆུ་བྲིས་རི་མོ། །
གདོང་གི་རྣམ་འགྱུར་འགྱུར་ལྡོག་སྙི་མོ། །
བཅོས་མའི་འོག་ཏུ་རྫུན་མའི་འཁྲབ་སྟོན། །
འཁོར་བའི་སྙིང་པོ་འདི་ལྟར་ཡིན་ནམ། །

སྐྱིད་ལ་རེ་ཞིང་སྡུག་ལ་གཟན་པའི། །
སྲིད་པའི་ཉིན་སྲིབ་གཉིས་ཀྱི་ལམ་ནས།།
སྣ་ཚོགས་འཁྲབ་སྟོན་བྱེད་པར་བྲེལ་བས། །
འཁོར་བའི་མི་ཚོགས་བློ་གཏད་མ་མཆིས། །

མཐོན་མཐིང་ངོས་ཀྱི་ཟླ་བའི་གཟུགས་རིས། །
སྙིང་ལ་མི་བཟོད་གདུང་བས་བརྣགས་ཏེ། །
འཛད་མེད་འོད་ཟེར་འབུམ་གྱིས་བྱུགས་ནས། །
འཁོར་བའི་གྲོང་དུ་ལྟད་མོར་ཆས་སོང་། །

དབྱར་དགུན་དུས་ཀྱི་འགྱུར་ལྡོག་མྱུར་སོང་། །
ལོ་ཟླའི་རི་མོ་པིར་གྱིས་བྲིས་བཞག །
བཅོས་མའི་རང་གཤིས་མཚོན་པར་མ་ནུས། །
མིག་ཆུའི་ཕྲེང་བ་མཚོ་མོར་འདྲེས་སོང་། །

སེམས་ཀྱི་མེ་ལོང་བརྟགས་ནས་མ་ཤེས། །
གཟུགས་བརྙན་རི་མོ་གྲངས་ལས་འདས་པས། །
སྒྱུ་མའི་འཇིག་རྟེན་འཁོར་བའི་གྲོང་ནས། །
སྣ་ཚོགས་འདོད་དགུའི་ཟློས་གར་འཁྲབ་སོང་། །

བདེན་གཏམ་སྨྲ་མཁན་ཁྱོད་དང་ང་རེད། །
གནས་ལུགས་བརྗོད་པའི་སྨྲ་ལྕེ་ཙམ་འདུག །
རང་སེམས་རང་གིས་མཐོང་ཐབས་དཀའ་བས། །
མི་སེམས་མི་ཡིས་ཇི་ལྟར་རྟོགས་སྲིད། །

ཁ་བས་རང་སེམས་འཁྱག་གིས་བསྡམས་དོན། །
མི་སེམས་མི་ཡིས་མཐོང་འདོད་མེད་དོན། །
ཚོར་བའི་རྣམ་ཤེས་རང་ཡན་བཏང་དོན། །
འཁོར་བས་ཁྱོད་ལ་གཏད་པའི་མནར་གཅོད། །

ལོ་ཟླ་ནག་པོ་རྩིས་པས་བཟི་སོང་། །
འཁོར་བའི་སྡིག་སྒྲིབ་ཁུར་ནས་མྱོས་སོང་། །
རང་སེམས་མཐོང་བས་མགོ་ཡོམ་འཁོར་སོང་། །
ཚིག་གིས་མ་མཚོན་སྒྱུ་མའི་འཁོར་བ། །

ཀྱེ་མ་འཁོར་བར་ཞེ་ཐག་མ་ཆོད། །
སྲིད་པའི་ལན་ཚྭས་བསླུས་པའི་མི་ཚོགས། །
ཡིད་ལ་གདུག་རྩུབ་རལ་གྲི་ཐོགས་ཏེ། །
རྨི་ལམ་གྲོང་དུ་གཡུལ་འགྱེད་ཆས་སོང་། །

ཚེ་འདི་དགའ་མ་བློ་གཏད་མ་མཆིས། །
འཁོར་བའི་རྙི་ལས་ཐར་བར་འདོད་དེ། །
མི་མེད་དབེན་པའི་ནགས་ཀློང་ནང་དུ། །
ཞི་བའི་དབྱངས་ཀྱི་སྟོང་ཉིད་འཚོལ་ཡོད། །

ཏ་ལའི་ནེའུ་གསེང་ཡངས་མོའི་སྟེང་དུ། །
ཐ་ལ་དྲུག་འགྱུར་ལྷོད་ཀྱིས་གྱེར་དོན། །
ད་ནི་འཁོར་བའི་རང་གཤིས་རྟོགས་ཏེ། །
ཚིག་ཚོགས་དབྱངས་ཀྱི་གདངས་ལ་སྦྱར་ཡོད། །

༼ རྫ་ཤུལ་བློ་བཟང་། ༽

ནང་སེམས་ཀྱི་མདོ།


